
G
ipuzkoako

Foru Ogasu-

nak zerga be-

rezien xede

diren pro-

d u k t u e n

kontabilitatea eramateko sistema

berri bat ezarri du: Silicie izene-

koa. Araban, Bizkaian eta Nafa-

rroan, duela urtebete sartu zen in-

darrean; Gipuzkoan, berriz,

2020an borondatez gauzatzeko

aukera izan dena betebehar bila-

katu da 2021eko urtarrilaren 1etik

aurrera. Horrek urtean 100.000

litro edari alkoholdun ekoizten

dituztenei eragingo die.

Araudia, oro har, bere horretan

mantendu da, baina jakinarazte-

ko moduan eta epeetan dago al-

dea. Batetik, aurrerantzean, idaz-

penak elektronikoki hornituko

dira, zehaztutako formatuetan

eta epigrafeetan, zuzenean egoi-

tza elektronikoan jasota edo nor-

beraren sistema informatikoa ba-

liatuta egindakoa igota. Bestetik,

orain arte, hiru hilean behin aur-

keztu behar zituzten liburuak;

orain, berriz, mugimendu bat

gertatzen denetik 24 orduko epe-

an ezagutarazi beharko dute. Ho-

rrek, zerga berezien xede diren

produktuei ez ezik, haiek lortzeko

lehengaien kontabilitateari ere

eragiten dio.

Idazpenei dagokienez, ia denak

bere horretan mantenduko dira,

ekoizpenari dagozkienak izan

ezik. Izakinak, mugimenduak eta

prozesuak adierazi behar dira, bo-

tilaratzean, ekoizpenean eta zir-

kulazioan sortutako aldeak adie-

razita. Lehengaien kasuan, sagar

kiloak edo muztio litroak jakina-

razi beharko dituzte, eta baita

mugitutako kopuruak edota sa-

gardoaren eraldaketa prozesuan

egindako urratsak ere. Esaterako,

sagarrekin lortutako litro kopu-

ruak, nahastutako muztio kopu-

ruak eta haien jatorria...

Gipuzkoako Ogasunak sagar-

dogileei eta txakolingileei zuzen-

dutako eskuliburu bat prestatu

du, bere webgunean eskuragarri

dagoena. Bertan, pausoz pauso

osatu beharreko atalak agertzen

dira, baita zenbait azalpen ere

eduki horiek adierazteko modua-

ri buruz. Halaber, bestelako do-

kumentu batzuk ere badira plata-

forma erabiltzeko azalpenekin

eta eduki fiskalari buruzko zehaz-

tapenekin. Bide berean, Hazi fun-

dazioaren bidez, sagardo, txako-

lin eta garagardo enpresen jabeei

eta kudeatzaileei bideratutako

formakuntza saioak egin dituzte

azken asteetan.

KONTROL HANDIAGOA
Kontabilitatea horrela aurrera

eramateak kontrol handiagoa

izatera behartuko ditu ekoizleak,

aldaketa bakoitza jaso beharko

baitute. Lan karga handituko ba-

du ere, hobeto ezagutuko dute eu-

ren enpresaren egoera, eta, hein

batean, modu profesionalagoan

kudeatzeko bidea ere bada.

Orain arte, hiru hilean behin

aurkeztu behar ziren alkohol li-

buruak, baina 2021. urtetik aurre-

ra aldaketa jasotzen den bakoitze-

an adierazi beharko zaio Ogasu-

nari.

Informazio gehiago bildu
nahi izanez gero, bisitatu
webgune hau:
www.gipuzkoa.eus

